
Oddagrein

– Tað ljóðar alt for nógv at vit 
hava 172 almennar nevndir, 
sum gjalda 11 milliónir krónur 
í nevndarsamsýningum.

Tað sigur Kaj Leo Johann­
esen, løgmaður, sum vil hava 
greiðu á, um tað er neyðugt 
at hava so nógvar nevndir, 
og um vit ikki kunnu spara. 
Við útvarpið sunnudagin 
segði hann, at tað skal ikki 
bera til hjá fólki, sum eru í al­
mennum starvi at fáa nevnd­
arsamsýning og almenna 
løn. Men í sjónvarpinum í 
gjárkvøldið var hann heldur 
mildari og helt, at »sjálvandi 
skulu fólk hava løn fyri ar­
beiði, tey gera«.

Men at tað krevur sína 
mann, og at tað krevur sína 
ábyrgd at sita í eini nevnd, 
tað hevur løgmaður ikki al­
tíð hugsað so nógv um. Tá 
Sosialurin 3. august í ár av­
dúkaði, at eitt felag, sum Kaj 
Leo Johannesen var formað­
ur í hevði kostað tí almenna 
tap upp á 200.000 krónur í 
MVG, segði hann, at hann 
onga ávirkan hevði havt á 
hetta felag. Vit prenta brot 
úr samrøðuni 3. august:

» – Eg eigi bara eini 17 pro­
sent av hasum felagnum. Eg 
havi tí ikki havt ávirkan á fel­

agið.
Men tú vart 

nevndarformað­
ur í felagnum, og 
sum slíkur ábyrg­
ist tú fyri felagið, 
ikki so? 

– Eg kann bara 
endurtaka, at eg 
skyldi ikki MVG. 
Um eg eisini eigi 
partabrøv í Eik, 
havi eg so eisini 
ábyrgd fyri tí tapi, 
sum var har?

– Men har vart 
tú ikki nevndarlimur. Sum 
vanligur partaeigari ábyrg­
ist tú ikki vegna felagið. Men 
í hesum felagnum stendur tú 
við ábyrgd sum nevndarfor­
maður, og hetta felagið hev­
ur pádrigið fólki tap, kanst tú 
ikki viðganga tað?

– Sum eg segði tær, so 
hevði eg ongan kreditorlista. 
Eg veit ikki, hvør hevur mist. 
Men eg síggi hendan listan, 
og eg síggi, at TAKS stendur 
til at hava mist 200.000 krón­
ur. Men eg havi einki krimi­
nelt gjørt, og hevði eg tað, so 
var TAKS langt síðani komið 
eftir mær.«

Tað er sjálvandi gott, at 
løgmaður ruddar upp og 

avtekur óneyðugar nevnd­
ir. Men tað skal sjálvandi 
ikki gerast í óðum verkum, 
tí tað krevur ábyrgd at sita í 
nevnd – ábyrgd, sum tú ikki 
kanst og ikki skalt skáka 
tær undan – og ta ábyrgdina 
skulu nevndarlimir liva upp 
til  og sjálvandi samsýnast 
fyri.

Sambært tíðindum í Kringvarp­
inum í gjár er ætlanin hjá kring­
varpsleiðsluni, at mestu sparing­
arnar á stovninum skulu ganga 
út yvir sjónvarpið. Boðað varð frá, 
at Dagur & Vika –  flaggskipið og 
størsti mentanarberi hjá Kring­
varpinum, fer í søguna. So at siga 
allar sparingarnar skulu ganga út 
yvir sjónvarpið, meðan útvarpið 
skal koyra víðari.

Útleggingin av hesum fyri okk­
um, sum dagliga kappast við Kring­
varpið um lýsingar er, at Kringvarp­
ið ikki undir nøkrum umstøðum vil 
missa marknaðarpart av útvarps­
lýsingum. Hetta vísir bara, hvussu 
skilaleyst tað er grunda raksturin 
av almennum kringvarpi á ótrygg­

ar lýsingarinntøkur.
Sjónvarpið hevur ongan kapp­

ingarneyta. Og sjónvarpið fær ong­
an kappingarneyta, tí um vit ikki 
hava eitt alment public service sjón­
varp, sum á onkran hátt er alment 
fíggjað, so hava vit einki sjónvarp.

Tað er kanska á onkran hátt 
skiljandi, at kringvarpsleiðslan 
heldur fast upp á lýsingarinntøk­
urnar, tá so lítlar vónir eru um, at 
stovnurin fær politiska hjálp – ella 
í øllum førum eru vánalig útlit fyri, 
at stovnurin fær eina kapitalinn­
sproyting, sum er einasta loysn at 
sleppa undan skrædli.

Men tað er hugvekjandi, at ein 
almennur stovnur skal bjargast 
við at halda fram og herða ójavna 

stríðið um handilslýsingar, sum er 
lívsgrundarlagið hjá privatu miðlu­
num – og ikki minst hjá Rás2.

Sambært frágreiðing frá kring­
varpsstýrinum 8. november til 
Mentamálaráðið, so ætlar Kring­
varpið at herða stríðið um lýs­
ingarnar, tí tær eru minkaðar so 
nógv sum keypiorkan í landinum 
er minkað, men at stovnurin nýtir 
nógva orku í eini roynd at útvega 
Kringvarpinum fleiri og støðugari 
lýsingarinntøkur. Tey vísa eisini á, 
at Kringvarpið ikki hevur loyvi til 
at hava lýsingar á heimasíðuni, og 
at hetta er ein meinbogi. Stýrið sig­
ur í frágreiðingini, at stríðið um lýs­
ingarpengarnar kann eydnast, men 
at stór óvissa er um hesa inntøku.

Okkara boð eru púra greið: Løg­
tingið má á ongan hátt geva Kring­
varpinum loyvi til at selja lýsingar 
á heimasíðuni. Heldur eigur løg­
tingið sum skjótast at taka loyvi 
frá Kringvarpinum at selja hand­

ilslýsingar, tí tað er ikki rætt, at ein 
skattainnkrevji, sum Kringvarpið, 
skal kappast við privatar miðlar 
um lýsingarnar, so sum Kappingar­
ráðið eisini hevur staðfest. Men tá 
løgtingið sigur, at hendan ójavna 
kapping skal vera, so fær Kapping­
arráðið einki gjørt.

Løgtingið eigur at tryggja Kring­
varpinum eina støðuga inntøku. 
Hon kann saktans vera lægri, enn 
hon er í dag, men tað er ikki rætt, at 
almenna kringvarpið skal sleppa at 
kvala Rás2 og aðrar miðlar.

Latið tey privatu eiga lýs­
ingapengarnar í friði og náðum!

Nevndin í P/F Føroya Lívs­
trygging hevur gjørt av 
at seta Jan Jakobsen sum 
stjóra í P/F Føroya Lívs­
trygging.

Jan er 48 ára gamal og 
er útbúgvin cand.merc. 
við sergrein í fígging og 
roknskapi frá Handils­
háskúlanum í Keypmann­
ahavn. 

Jan hevur drúgvar 
royndir frá fíggjarheimi­
num, hann hevur m. a. starv­
ast sum risk manager og 
sum leiðari á íløgudeildini í 
BankNordik.

Nýggj lóggáva við 
tvungnari uppsparing til eft­
irløn verður eftir ætlan sett 

í gildi í næstum, umframt 
at felagið er farið undir at 
gera eftirlønarskipanirnar 
einfaldari.

Stjórin skal saman við 
nevndini laga felagið til 
hesar broytingar.

Jan Jakobsen 
nýggjur stjóri hjá LÍV

Er ætlanin at kvala Rás2?

Rávøru­
ríki og 
mentan
Heri Mohr
kjak á síðu 16

Skjótari 
Posta
Henrik Old
kjak á síðu 18

Hugskot og viðmerkingar – send sms til 225000

Krevur sína ábyrgd 
at sita í nevnd

Vónandi hugsar løgmaður 
um ta ábyrgd, sum tað 

krevur at sita í eini nevnd, 
áðrenn hann ruddar upp 

í teimum 172 almennu 
nevndunum, sum hann held­

ur vera alt ov nógvar í tali


